
1. UVOD 
Strategija Bosne i Hercegovine za prevenciju i borbu protiv terorizma (u daljem tekstu Strategija) donosi se u cilju nastvaka suzbijanja terorizma i s terorizmom povezanih pojava u Bosni i Hercegovini, te ispunjenja obaveza koje je Bosna i Hercegovina preuzela na međunarodnom planu posebno onih koje proizilaze iz Sporazuma o stabilizaciji i pridruživanju sa EU (pregled međunarodnih insterumenata koji su poslužili kao osnov za donošenje ove Strategije nalazi se u Anexu).
Strategija predstavlja izraz kontinuiteta i spremnosti Bosne i Hercegovine za dalje jačanje nacionalnih kapaciteta u oblastima prevencije i borbe protiv terorizma, ali i suzbijanja, svih drugih, s terorizmom povezanih pojava. Ovaj dokument je i jasan izraz spremnosti Bosne i Hercegovine da nastavi aktivnosti koje se provode od 2001. godine kada je BiH postala članicom Antiterorističke koalicije. U tom kontekstu, Strategija slijedi i unapređuje principe utvrđene dokumentom Sigurnosna politika BiH iz 2006. godine, te dvijema prethodnim Strategijama usvojenim 2006. odnosno 2010. godine. Strategija, također, uvažava preporuke iz Izvještaja Nadzornog tijela o implementaciji prethodnog strateškog dokumenta, nalaze dokumenta Procjena stanja izrađene od strane Obavještajno sigurnosne agencije BiH, kao i nalaze akademske zajednice u kontekstu novih terorističkih izazova posebno stranih terorističkih boraca (ovi dokumentui nalaze se u Anexu Strategije).

Bitno je istaći kako se Strategija donosi u vremenu kada se na globalnom nivou intenziviraju sigurnosni izazovi, poput: stranih terorističkih boraca, nasilnog ekstremizma i zločina i govora iz mržnje, te zloupotrebe interneta u terorističke svrhe, te je stoga u ovom dokumentu poseban akcenat dat na izazove nove dinamike terorizma i s terorizmom povezanih pojava.
Nadalje, bitno je naglasiti kako je Strategija rađena uz konsultacije sa predstavnicima nevladinog sektora, posebno akademske zajednice, udruženja građana koje se bave pitanjima sigurnosti, te predstavnicima vjerskih zajednica u BiH i međunarodnih organizacija prisutnih u Bosni i Hercegovini. Na ovaj način ostvaruju se principi transparentnosti i otvorenosti, opće društvene prihvaćenosti dokumenta i potpune buduće inkluzije svih relevantnih segmenata društva u implementaciji strateških mjera. 

U kontekstu trenutnog stanja sigurnosti, na nacionalnom ali i međunarodnom nivou, ističemo kako se Strategija donosi u vremenu kada terorističke i nasilno ekstremističke prijetnje prema Bosni i Hercegovini i njenim sigurnosnim  interesima postaju učestalije i potencijalno opasnije. Dinamika ovih prijetnji i njihova nepredvidivost, te disperzija kako u pogledu izvora iz kojih dolaze, tako i u pogledu odabira mogućih terorističkih ciljeva postavljaju se kao izazovi prije svega pred sigurnosni sektor Bosne i Hercegovine, ali i pred našu cijelu društvenu zajednicu. 
Kao poseban izazov postavlja se rano detektovanje budućih terorističkih aktivnosti, uključujući i one koje za cilj imaju promovisanje terorizma, bilo od strane pojedinaca ili nasilnih ekstremističkih grupa. U globalnom kontekstu, najveća prijetnja sigurnosti i sigurnosnim interesima Bosne i Hercegovine, u ovom trenutku, dolazi od sljedećih terorističkih organizacija, odnosno pojedinaca i grupa  inspirisanim njihovih ideologijama: Al Qaida, ISIL i Al-Nusra front. Dakle, Bosna i Hercegovina u osnovi suočena je i suprotstvalja se istim onim globalnim terorističkim prijetnjama sa kakvim se suočavaju i druge zemlje članice Antiterorističke i Anti-ISIL koalicije.  

Paralelno sa suzbijanjem navedenog izazova nasilnog ekstremizma koji može voditi ka terorizmu, kao značajan sigurnosni izazov postavlja se prisutnost i velikih količina zaostalog oružja iz proteklog rata, posebno malog i lakog oružja, te minsko-eksplozivnih sredstava i relativno lake dostupnosti improvizovanim eksplozivnim napravama. Pored ovih izazova Strategija se bavi i spregom terorizma sa drugim kriminalnim pojavama posebno: finansiranjem terorističkih aktivnosti i pranjem novca, organizovanog kriminala, korupcije i zloupotrebe narkotika, te ilegalnih migracija.
Ovim dokumentom postavljena načela, vizija i misija, te utvrđeni ciljevi u saglasnosti su sa dokumentima Ujedinjenih naroda, NATO-a i Evropske unije. Analogno tome, budući strateški program za postizanje istog zasniva se na principima prevencije i borbe protiv terorizma utvrđenim:  Globalnom UN antiterorističkom strategijom, Strategijama Evropske unije za borbu protiv terorizma i suzbijanje radikaliziranja i  regrutovanja za terorizam, te drugim relevantnim međunarodnim instrumentima, uzimajući u obzir i posljednje poput: Zaključaka i preporuka o suzbijanju nasilnog ekstremizma, samita održanog u Bijeloj kući (februar 2015.), Zajedničke izjava iz Rige (januar 2015.), Zajedničke izjava iz Beograda (april 2015.), Zajedničke deklaracije iz St. Poltena (maj 2015.), te niza drugih dokumenata.
Realizacija postavljenih ciljeva će biti ostvarena provođenjem mjera navedenim u Strateškom programu.
2. NAČELA ZA IZRADU STRATEGIJE
Osnovna načela ovog Strateškog dokumenta su sljedeća:

· Opća prihvatljivost dokumeta – Prevencija i borba protiv terorizma, te uklanjanje uslova koji pogoduju nastanku terorizma zahtijevaju opći angažman svih segmenata društvene zajednice. Ovaj Strateški dokument je izraz opredjeljenja i spremnosti cijelog društva da se suoči sa izazovima nasilnog ekstremizma/terorizma. Ovo načelo podrazumijeva i aktivnu borbu protiv svih oblika nasilnog ekstremizma i terorizma kao prioritetan cilj svih institucija Bosne i Hercegovine, Republike Srpske, Federacije Bosne i Hercegovine uključujući i mjerodavne institucije Kantona, te Brčko distrikta Bosne i Hercegovine;

· Zakonitost – Usaglašenost svih ciljeva i mjera sa Ustavima i pozitivnim zakonodavstvom u BiH i međunarodno preuzetim obavezama;

· Jedinstvo vizije – Sve mjere i aktivnosti zasnivaju se na zajednički identificiranom i jedinstvenom viđenju izazova povezanih sa nasilnim ekstremizmom i terorizmom; 

· Koordinacija i saradnja – Sva praktična postupanja u prevenciji i borbi protiv terorizma zasnovana su na jedinstvenim konceptima strateškog i operativnog postupanja, te saradnje između javnog i privatnog sektora;

· Profesionalnost – Borba protiv nasilnog ekstremizma i terorizma podrazumjeva konstantno unapređenje ljudskih i materijalno tehničkih resursa, te operativinih procedura u skladu sa međunarodnim standardima;

· Međunarodna saradnja – Aktivna saradnja sa drugim zemljama u borbi protiv terorizma, posebno sa zemljama članicama Antiterorističke i Anti-ISIL koalicije, te u kontekstu pristupanja euro-atlantskim integracijama;

· Potpuna implementacija – Nadzor nad implementacijom svih strateških mjera koje će biti osigurane na učinkovit način, i to: putem jasnog definisanja nosilaca provođenjanih mjera, vremenskog roka i indikatora provođenja, te putem uspostave Nadzornog tijela za praćenje implementacije Strategije;

· Analitika i analiza – periodične analize i evaluacije realizovanih ciljeva i poduzetih mjera;

· Tajnost podataka i zaštita ličnih podataka – svi podaci, lične i operativne naravi, prikupljeni tokom izrade i implementacije Strategije, će biti zaštićeni odnosno obrađeni u skladu sa zakonskim propisima u BiH;

· Transparentnost – Mjere koje se poduzimaju, kao i ciljevi koji su ostvareni i postignuti učinci primjene strategije, učinit će se dostupnim javnosti u najvećoj mogućoj mjeri, i u skladu sa zakonodavstom BiH. Provođenje Strateških mjera mora biti transparentno, a aktivnosti koje se poduzimaju u najvećoj mogućoj mjeri otvorene i dostupne za sve građane i njihove organizacije; 
· Zaštita ljudskih prava i osnovnih sloboda - niti jedna od predviđenih mjera i aktivnosti ne smije se provoditi na način koji ugrožava osnovna ljudska prava i slobode.       

· Otvorenost - praćenje inoviranosti međunarodnih i domaćih instrumenata i potreba u borbi protiv terorizma.
3. VIZIJA I MISIJA

Smjernice za viziju i misiju sadržane su u osnovnom cilju Strategije. 

Ostvarenje cilja može se isključivo postići adekvatnim i proaktivnim pristupom svih segmenata društva.

U represivnom smislu ovo prije svega podrazumijeva prikupljanje i pravovremenu analizu i dalje ustupanje svih raspoloživih obavještajnih podataka, provođenje sistemskih, potpunih i koordiniranih istraga svih pojava nasilnog ekstremizma i terorizma, pojačanu razmjenu informacija na međunarodnom nivou, primjenu najboljih istražnih praksi i drugih procedura i smjernica. Razvitak sistema ranog upozorenja.

U preventivnom smislu akcenat se stavlja na otklanjanju svih uzroka koji mogu voditi nasilnom ekstremizmu i terorizmu, saradnji sa nevladinim sektorom, uključujući vjerske zajednice, te ostvarenju podrške i aktivne uključenosti najšire društvene zajednice posebno mladih u procese suzbijanja govora mržnje, zločina iz mržnje i terorizma. Poticati sve aktivnosti u društvu koje su usmjerene na razvoj demokratskog društva u kojem je osigurana potpuna vladavina prava, te aktivnosti koje su usmjerene na promovisanje dijaloga i tolerancije.  
VIZIJA: Stvoriti okvir i dati podršku razvoju pokretačkih mehanizama kojim bi se u cilju prevencije zločina iz mržnje odnosno širenja nasilnog ekstremizma uspostavio adekvatan odgovor usmjeren ka pozitivnom komuniciranju i djelovanju. 

MISIJA: Upostava legislativnih i institucionalno ojačanih kapaciteta za provođenje ciljeva Strategije i to:  
Istraživanje pokretača nasilnog ekstremizma na svim nivoima;
Koordiniranje odgovora na sve nasilne i ekstremne pojave;
Jačanje uloge civilnog društva, posebno mladih, žena, vjerskih lidera i žrtava ekstremizma i radikalizma koji vodi ka terorizmu, kroz razvoj lokalnih strategija;
Promovisanje tolerancije, te sistema “ranog upozoravanja” na pojave razvoja ideologija nasilnog ekstremizma, kroz kurikulume obrazovnih institucija;
Rehabilitacija i reintegracija nasilnih ekstremista i povratnika sa stranih ratišta, sa fokusom na pravosnažno osuđene;
Razvoj ekonomsko privrednih i obrazovnih mogućnosti grupa indoktriniranih u nasilno i radikalno ponašanje.
4. OSNOVNI CILJ STRATEGIJE I ČETIRI PODCILJA

Strategija Bosne i Herecgovine za prevenciju i borbu protiv terorizma (za razdoblje 2015-2020), bazira se, prije svega, na pristupu Evropske unije u prevenciji i borbi protiv terorizma. Ovakav strateški pristup izabran je posebno imajući u vidu činjenicu kako Bosna i Hercegovina sa drugim evropskim zemljama dijeli isti geo-politički prostor, te iste demokratske, kulturne, civilizacijske i druge vrijednosti. Nadalje, sigurnosni izazovi sa kojima se BiH susreće se bitno ne razlikuju od onih sa kojima su suočene ostale evropske zemlje, pa tako i zemlje članice Evropske unije. Pored toga, činjenica da je evropski put drugih zemalja Jugoistočne Evrope neupitan čini naše opredjeljenje za ovakav strateški pristup još jačim, jer se njime osigurava široka regionalna harmoniziranost.  
Također, Bosna i Hercegovina je stupanjem na snagu Sporazuma o stabilizaciji i pridruživanju sa EU i u pravanoj obavezi uskladiti svoje zakonodavstvo sa zakonodavstvom Evropske unije. Usaglašavanjem nacionalnih mjera u borbi protiv terorizma sa mjerama koje poduzima Evropska unija ima dakle za dodatni cilj, u ovom bitnom segmentu sigurnosti, učiniti Bosnu i Hercegovinu bližu statusu kandidata za članstvo u Evropskoj uniji i bližu euro-atlantskim integracijama u cijelosti.
OSNOVNI CILJ STRATEGIJE

SUZBIJATI SVE OBLIKE EKSTREMISTIČKOG I TERORISTIČKOG DJELOVANJA POŠTUJUĆI VRIJEDNOSTI DEMOKRATIJE, VLADAVINE PRAVA I LJUDSKIH PRAVA I SLOBODA – UČINITI BOSNU I HERCEGOVINU PROSTOROM SIGURNIM ZA ŽIVOT I RAD SVIH NJENIH DRŽAVLJANA, KAO I DRUGIH KOJI BORAVE NA NJENOM TERITORIJU.
PODCILJEVI STRATEGIJE

1. PREVENCIJA ZLOČINA IZ MRŽNJE, RADIKALIZMA I TERORIZMA U SVIM POJAVNIM OBLICIMA;

2. ZAŠTITA KRITIČNE INFRASTRUKTURE;

3. UNAPRJEĐENJE PROCEDURA ISTRAGA I KAZNENOG PROGONA DJELA TERORIZMA I SRODNIH KAZNENIH DJELA;

4. ODGOVOR / REAKCIJA NA MOGUĆE TERORISTIČKE NAPADE I SANIRANJE NJIHOVIH POSLJEDICA.

4.1. Prevencija
Strateške mjere u oblasti prevencije usmjerene su ka sprečavanju ranjivih osoba i grupa da odaberu nasilni ekstremizam i terorizam kao sredstvo za postizanje svojih ciljeva. U tom kontekstu, poseban fokus dat je mjerama kojima se sprječavaju procesi indoktriniranja u terorističke ideologije, posebno onih njegovih oblika koji sadržavaju jasne elemente poticanja na terorizam, bilo direktno ili indirektno, javnog veličanja/promovisanja djela terorizma, te regrutovanje za terorizam.  
Jačanje uloge tzv. društvenih korektiva od porodice, preko socijalnih službi, pa do obrazovnih i drugih službi predstavlja ključni element ovoga procesa. Dodatno, postavlja se i potreba sinergije u okvirima lokalnih zajednica na relaciji javni sektor - vjerske zajednice, kako bi segment prevencije dobio svoju punu formu, a mjere koje će biti preduzete polučile najbolje moguće učinke.  

Imajući u vidu kako je motivacija za odabir nasilnog ekstremizma i terorizma različita od osobe do osobe, posebna pažnja u provođenju preventivnih mjera  usmjerit će se na ostvarivanje direktnog kontakta sa osjetljivim osobama u svim situacijama kada je to realno moguće.  

Značajni preventivni učinci namjeravaju se postići kroz: saradnju sa građanima i organizacijama civilnog društva, rad policije u zajednici, razvoj specifičnih sigurnosnih programa za ranjive lokalne zajednice, poseban naglasak stavit će se na povećano učešće lokalnih vjerskih lidera, te mladih i žena. Uloga i javnog i privatnog sektora u svim ovim procesima mora biti konkretna i vidljiva na lokalnom nivou.
Posebnim preventivnim mjerama predviđa se suzbijanje zloupotrebe interneta u terorističke svrhe, ali i raširene pojave govora mržnje i poticanja na zločin iz mržnje i diskriminaciju. 

Ključni prioriteti preventivnih aktivnosti su:

· Razviti sistem ranog prepoznavanja svih pojavnih oblika ekstremnog ponašanja koji mogu voditi ka terorizmu;
· Razviti sistem ranog prepoznavanja, te preventivnog djelovanja i vršenja provjera u cilju sprečavanja pojavnih oblika ekstremizma u procedurama pozivanja stranih državljana za dolazak u BiH, izdavanja viza u DKP-a BiH u inostranstvu i procedurama odobrenja  boravka stranih državljana u BiH,

· Otkloniti mogućnosti poticanja i regrutovanja na terorizam osjetljivih kategorija osoba i društvenih zajednica;

· Razviti pozitivnu komunikacijsku strategiju i aktivno raditi sa medijima na promovisanju iste;
· Promovisati vrijednosti demokratije, vladavine prava, tolerancije i dijaloga – kreirati specifične edukativne programe za mlade kroz kurikulume ali i vannastavne aktivnosti;
· Dati podršku aktivnostima građana i organizacija civilnog društva usmjerenim ka prevenciji mržnje i promociji pozitivnih narativa (suprostavljanje nasilnim ekstremističkim narativima isticanjem pozitivnih primjera o društvenim vrijednostima, toleranciji, otvorenosti);

· Poduprijeti međureligijski dijalog i aktivnosti koje provodi Međureligijsko vijeće BiH; 
· Potaći i pružiti pomoć akademskoj zajednici u smjeru nastavka istraživanja terorizma, zločina iz mržnje, govora mržnje i drugih sigurnosnih pojava u društvu, u cilju identifikacije ključnih problema i razvitka te unaprjeđenja preventivnih mjera.

4.2.  Zaštita

Umanjiti opštu ranjivost na terorističke napade i zaštititi ključnu infrastrukturu je drugi cilj Strategije. Značajan dio mjera predviđen je za unaprjeđenje zaštite granica kako bi se onemogućio ili sveo na minimum eventualni ulazak sigurnosno interesantnih lica, iz drugih zemalja te operativno praćenje državljana BiH a koji se dovode u vezu sa terorizmom. S tim u vezi predviđene su i mjere ranog preventivnog detektovanja osoba povezanih sa terorizmom i ekstremizmom, a koji se javljaju kao aplikanti za BiH vizu putem DKP ili Službe za poslove sa strancima. Set ovih mjera ne podrazumjeva samo kontrolu u oblasti putničkog prekograničnog prometa i izdavanja viza, nego i robnog i finansijskog, kako bi se spriječili pokušaji davanja bilo kakve podrške terorističkim aktivnostima. U slučajevima terorizma procesuiranim pred Sudom BiH evidentno je kako su prekogranična kretanja počinitelja i poticatelja na kaznena djela terorizma značajna, te kako su isti tražili, a i u određenim slučajevima dobivali sredstva, bilo materijalna bilo finansijska, za izvršenje svojih terorističkih aktivnosti. 
Mjerama koje su predviđene za ostvarenje ovog strateškog cilja utvrdit će se također obaveza usvajanja minimalnih standarda za zaštitu kritične infrastrukture i drugih objekata od značaja, kao i unapređenje procedura za procjenu realnog rizika i ugroženosti. Ovaj dio mjera provodit će se u skladu sa zakonskim nadležnostima na nivou Bosne i Hercegovine, entiteta i Brčko Distrikta BiH.
Dodatno u dijelu transportne i skladišne sigurnosti posebna pažnja stavit će se na pitanja transporta i skladištenja oružja, eksploziva i sredstava dvojne namjene, te hemijskog, biološkog i nuklearnog materijala (CBRN). 
Posebnim setom mjera predviđaju se i aktivnosti na zaštiti kritične cyber-infrastrukture, od čijeg ključnog značaja za ovaj proces je uspostava CERT-a  u BIH.
Ključni prioriteti preventivnih aktivnosti su:
· Uvesti sistem prikupljanja biometrijskih podataka u potpunosti u proces izdavanja viza
· Uvesti sistem prikupljanja biometrijskih podataka i uzimanje biometrijskih podataka od strane Službe za poslove sa strancima u procesima odobrenja boravka i izricanja mjera protjerivanja prema stranim državljanima i učiniti ga operativnim i pristupačnim za korištenje sigurnosnim agencijama

· Unaprijediti ISM-a informacijski migracioni sistem i učiniti ga operativnim i pristupačnim za korištenje sigurnosnim agencijama

· Unaprijediti viza informacijski sistem i učiniti ga potpuno operativnim
· Potpuno razviti sistem analize rizika, relevantno sa strategijom
· Uvezati sigurnosne baze podataka, relevatno sa strategijom
· Potpuna implementacija međunarodnih standarda u domenu cyber sigurnosti posebno onih koji se odnose na uspostavljanje CERT-a u BiH i mehanizama za praćenje i suzbijanje zloupotrebe internet u terorističke svrhe.

· Razraditi procedure analize nadzora i projekte unaprijeđenja skladišne sigurnosti oružja, vojne opreme, eksploziva i sredstava dvojne namjene kao i prometa istih kroz ili preko BiH.
4.3. Istrage i krivični progon

Mjere koje se predviđaju u području istrage i krivičnog progona usmjerene su prije svega na dalju izgradnju i jačanje legislativnih i institucionalnih kapaciteta obavještajno-sigurnosnog, policijskog i pravosudnog sektora. Osnovni cilj ovih mjera je rano detektovanje svih terorističkih planova i aktivnosti, te promptno represivno djelovanje protiv pojedinaca, grupa i mreža koje pokazuju terorističke namjere. Pored navedenog, posebno težište istražno-represivnih aktivnosti stavit će se na oblasti: terorističke propagande i podstrekavanje (posebno putem interneta), regrutovanje za terorističke aktivnosti, finansiranje terorizma, davanje bilo kakve podrške teroristima, te davanja uputa ili činjenja dostupnim teroristima bilo kakvih sredstava koji mogu poslužiti za izvršenje krivičnih djela terorizma.

Dalja dogradnja legislativnih kapaciteta i usaglašavanje sa novim međunarodnim instrumentima, posebno Vijeća sigurnosti UN-a i Vijeća Evrope, će doprinijeti još boljem i efikasnijem represivnom postupanju mjerodavnih tijela. Ovaj dio mjera podrazumijeva provođenje sistemske analize i materijalnih i procesnih normi krivičnog zakonodavstva u BiH.   

Posebnim setom mjera predviđa se jačanje mehanizama saradnje među nadležnim tijelima, te unapređenje sistema jedinstvene koordinacije provođenja svih istražnih aktivnosti. Pomenuto uključuje i uspostavu sistema prikupljanja operativnih podataka, analitičke obrade istih, te permanentne procjene rizika od terorizma i ustupanja ovih nalaza svim nadležnim tijelima u Bosni i Hercegovini.

Mjere koje se odnosne na unapređenje međunarodne saradnje podrazumijevaju dalje jačanje pravosudne, policijske i obavještajne saradnje sa zemljama regije, zemljama ključnim partnerima u borbi protiv terorizma. Poseban dio mjera odnosi se na jačanje saradnje sa INTERPOL-om, te sklapanje operativnih sporazuma sa EUROPOL-om i EUROJUST-om.

Razvoj novih i unapređenje postojećih informatičkih sistema i baza podataka su mjere koje će se preduzeti u cilju veće dostupnosti operativnih informacija, te ubrzanja protoka istih među mjerodavnim agencijama/institucijama. Na ovaj način sve agencije za provođenje zakona će biti u mogućnosti i obavezi nakon prikupljanja operativnih podataka, unositi iste u jedan jedinstveni informacioni sistem, u skladu sa zakonima u BiH,  te pravovremeno ustupiti sve informacije koje mogu biti od značaja za sigurnost i uticati na preduzimanje mjera borbe protiv terorizma, čime će se postupanja agencija za provođenje zakona učiniti bržim i efikasnijim. 
Uz naprijed istaknuto, unapređenje sistema primjene međunarodnih mjera ograničenja i uspostavljanje nacionalne liste nasilnih ekstremista/terorista, te sistemska primjena administrativnih mjera ograničenja protiv istih, doprinjet će potpunom usaglašavanju naših kapaciteta sa zahtjevima FATF-a i MONEYVAL-a. Ove mjere podrazumjevaju i dalji rad na suzbijanju pranja novca i finansiranja terorističkih aktivnosti, posebno u oblasti zloupotrebe neprofitnog sektora za finansiranje terorizma, te istraga sumnjivih investicija. U skladu sa standardima Evropske unije svaka istraga koja se provodi zbog indicija na terorizam mora uključivati i finansijske istrage, dakle finansijske istrage su integralni dio svih istraga terorizma.
Ključni prioriteti su:

· Unapređenje legislativnog okvira za borbu protiv terorizma i nasilnog ekstremizma (usaglašavanje istog sa međunarodnim standardima i harmonizacija istih u krivičnim zakonima u BiH), uključujući i propise koji regulišu oblast kontrole kretanja i boravka stranaca. Ratificirati međunarodne instrumente relevantne za borbu protiv terorizma;

· Unapređenje zakonskog okvira za koordiniranje svih operativnih i istražnih aktivnosti, prikupljanje, analitičku obradu i razmjenu informacija; Na ovaj način sve agencije za provođenje zakona će biti u mogućnosti nakon kontinuiranog prikupljanja operativnih podataka, unositi sve podatke i informacije u vezi terorizma u međusobno kompatibilne informacione sisteme, po principima na ROS-a (Registar određenih stranaca) koji ima SPS-a, zatim pravovremeno imati sve potrebne informacije koje mogu bitno uticati na preduzimanje pravovremenih mjera borbe protiv terorizma i izbjegavanje neefikasnog postupanja sa takvim informacijama.
· Jačanje ljudskih i materijalno-tehničkih resursa za provođenje operativnih i istražnih aktivnosti;

· Jačnje saradnje na međunarodnom planu, zemljama regije, zemljama od interesa, te kroz sistem INTERPOL-a. Sklapanje operativnih sporazuma susjednm zemljama i zemljama od interesa za BiH kao i operativnih sporazuma  sa EUROPOL-om i EUROJUST-om.

· Analizirati rizike i razraditi represivne mjere protiv, omogućavanja nelegalnog pristupa oružju i eksplozivima od strane nasilnih ekstremista/terorista, uključujući i dijelove koji mogu poslužiti za izradu improvizovanih eksplozivnih sredstava, odnosno pristup CBRN.
· Spriječiti finansiranje terorizma, kroz nastavak na usaglašavanju legislative po zahtjevima FATF-a i MONEYVAL-a, te dosljedno primjenjujući druge standarde posebno obavezu provođenja potpunih finansijskih istraga u istraživanju djela terorizma;

· Poseban fokus dati djelima povezanim sa KD terorizma prije svega poduzeti istražne aktivnosti u smjeru presjecanja kanala ilegalne trgovine oružjem i eksplozivom i drugim materijalima koji mogu posluziti za izvršenje KD terorizma.
4.4. Odgovor / Reakcija na terorističke napade
Rizik od terorističkih napada ne može biti potpuno isključen. Moramo se suočiti sa činjenicom da će se teroristički napadi vrlo vjerovatno i dalje dešavati bez obzira na sve mjere koje preduzimamo ili kanimo preduzeti. Odgovor na terorističke napade i otklanjanje posljedica istih treba graditi u sklopu postojećih sistema posebno sistema zaštite i spašavanja odnosno odgovora na posljedice od prirodnih i drugih nesreća. Potrebno je također uraditi procjene i analize kako rizika, tako i kapacitete nadležnih struktura, odnosno identifikovati raspoložive resurse i unaprjediti načine za mobilizovanje istih, bilo da se radi o civilnim, vojnim ili resursima privatnog sektora.
Prvi dio mjera iz strateškog programa podrazumjeva mjere na uspostavljanju jedinstvenog i sveobuhvatnog sistema brze razmjene operativnih i policijskih informacija, saradnje sa medijima, te modalitete upotrebe resursa civilne zaštite i spašavanja, te vojnih resursa. Nadogradnja Sporazuma o civilno-vojnoj saradnji u slučaju terorističkih napada iz 2010., te njegova dorada u smislu jasnijeg definisanja operativnih procedura značajno će unaprjediti naše sposobnosti, jedinstvenost i brzinu odgovora u slučaju terorističkih napada sa težim posljedicama.

Imajući u vidu ograničene finansijske i druge resurse ovaj sistem u svom preventivnom segmentu se mora zasnivati na procjeni rizika, te metodologiji i standardima koji će biti utvrđeni od strane Vijeća ministara BiH, a na prijedlog nadležnih tijela u BiH.
Drugi element ovih mjera čini opšte društvo, solidarnost prema mogućim žrtvama djela nasilnog ekstremizma i terorizma. U tom smislu potrebno je uspostaviti mehanizme za svaki vid pomoći žrtvama, a posebno socijalnu i zdravstvenu pomoć.

Ključni prioriteti su:

· Ojačati kapacitete zaštite i spašavanja na svim nivoima i unaprjediti sistem koordinacije u BiH, te jasno definisati sva operativna postupanja i davanje međusobne podrške u slučajevima terorističkih napada,
· Uraditi analizu postojeće legislative u području zaštite i spašavanja, posebno u odnosu na međunarodne obaveze i predložiti mjere za unapređenje u slučajevima terorističkih napada,

· Izraditi jedinstvenu metodologiju za procjenu rizika u skladu sa međunarodnim standardima, te pristupiti izradi analiza rizika na nivou BiH, Federacije BiH (uključujući i Kantone), Republike Srpske i Brčko Distrikta BiH. Ove analize trebaju poslužiti daljoj izgradnji sposobnosti odgovora na teroristički napad,

· Nadograditi i unaprjediti Sporazum o civilno-vojnoj saradnji,
· Poboljšati saradnju sa drugim državama, međunarodnim organizacijama u vezi odgovora na teroristički napad i druge nesreće,

· Razviti modalitete za programe pribavljanja pomoći žrtvama terorizma i njihovim porodicama.
5. STRATEŠKI PROGRAM-SMJERNICE ZA PROVOĐENJE PRIORITETNIH CILJEVA
	5.1. Prevencija 

	
	Mjera 
	Nositelj aktivnosti
	Predloženi rok

	5.1.1.
	Razviti sistemske i zajedničke pristupe za suzbijanje mržnje i nasilja između različitih grupa.
	Ministarstvo sigurnosti BiH, policijske agencije, druga nadležna tijela u BiH i lokalna zajednica
	2 godine

	5.1.2.
	Posebno istražiti područja gdje su uočeni primjeri podstrekavanja i regrutovanja (zatvorene zajednice  mjesta i područja u kojima dolazi do sukoba među različitim etničkim i vjerskim grupama, zatvorima, itd); sa mapiranjem kriznih područja sa aspekta indoktrinacije u radikalne ideologije i područja sa kojih je poslan najveći broj lica na strana ratišta.


	Obavještajno sigurnosna agencija BiH, Državna agencija za istrage i zaštitu, policijske i druge agencije za sprovođenje zakona u BiH, SPS, Akademska zajednica – eksperti
	1 godina

	5.1.3.
	Uraditi analizu uzroka i strukturu vrbovanih, podstrekavanja i odlazaka na strana ratišta a koja su kažnjiva po KZ u BiH.
	Državna agencija za istrage i zaštitu, policijske i druge agencije za sprovođenje zakona u BiH, Akademska zajednica – eksperti
	1 godina

	5.1.4.
	Uraditi analizu ranije kažnjivosti i inkrimisanih ponašanja osoba koje su detektovane kao radikalno nasilne.
	Državna agencija za istrage i zaštitu, policijske i druge agencije za sprovođenje zakona u BiH, Akademska zajednica-experti
	1 godina

	5.1.5.
	Ojačati međureligijski dijalog i toleranciju.
	Međureligijsko vijeće u saradnji sa svim nadležnim nstitucijama u BiH,
	Kontinuirano

	5.1.6.
	Razvoj projekata mladi, žene i vjerske zajednice u borbi protiv nasilnog radikalizma i ekstremizma, razvoj projekata tzv. prepoznavanja  religijskog legitimiteta (kao najosjetljivijih grupa).
	Međureligijsko vijeće (aktivno sudjelovanje svih vjerskih zajednica u projektima suzbijanja nasilnog ekstremizma razvojem pozitivnog komunikacijskog pristupa u delegitimizaciji infektivnih ideologija)
	5 godina

	5.1.7.
	Istražiti i primjenjivati dobre evropske prakse u domenu prevencije terorizma i s terorizmom povezanih krivičnih djela.
	Ministarstvo sigurnosti BiH, Ministarstvo pravde BiH, Ministarstvo vanjskih poslova BiH u saradnji sa svim nadležnim tijelima u BiH i Vlade entiteta i BD
	Kontinuirano

	5.1.8.
	Promovisati vladavinu prava, demokratiju, kreirati odgovarajuće edukativne i akademske programe.
	Sve institucije u BiH
	Kontinuirano

	5.1.9.
	Nastaviti sa istraživanjem područja preventivnog djelovanja i uz konsultacije sa relevantnim vladinim i nevladinim sektorom, permanentno raditi na kreiranju novih preventivnih mjera.

	Ministarstvo sigurnosti BiH u saradnji sa drugim nadležnim tijelima u BiH i Vlade entiteta i BD
	Kontinuirano

	5.1.10.
	Jačati ulogu lokalne zajednice i autoriteta na lokalnom nivou kao kontakt tačke za saradnju po pitanju nasilnog ekstremizma – donijeti lokalne planove te razviti lokalne kontakt tačke za saradnju sa nadležnim tijelima po pitanju nasilnog ekstremizma.
	Vlade entiteta, Brčko Distrikta, Kantona i lokalna zajednica
	Kontinuirano

	5.1.11.
	Razviti posebne projekte sigurnosne kulture u medijima, edukativnim i razvojnim programima, posebno u dijelu istraživačkog novinarstva a koji se odnosi na govor mržnje, nasilni ekstremizam i druga djela koja mogu voditi ka terorizmu.
	Ministarstvo prometa i komunikacija BiH, Regulatorna agencija za komunikacije, Vijeće za štampu i emiteri, Ministarstvo civilnih poslova BiH u saradnji sa nadležnim obrazovnim tijelima u BiH kao i druga relevantna nadležna tijela u BiH.
	Kontinuirano

	5.1.12.
	Jačanje postojećih i razvijanje dodatnih programa praćenja podstrekavanja na nasilni ektremizam i terorizam putem društvenih mreža sa odgovarajućom reakcijom.
	Policijske i druge agnecije za sprovođenje zakona u BiH
	Kontinuirano

	5.1.13.
	Sačiniti programe resocijalizacije osuđenih za terorizam ili učešće u stranim paravojnim formacijama.
	Nadležna pravosudna tijela u BiH, sudske policije u BiH uz podršku Ministarstva sigurnosti BiH 
	2 godine

	5.1.14.
	Prikupljanje informacija, razmjena informacija i detektovanje subjekata finansijske podrške nasilnom ekstremizmu  ili terorizmu, sa prijedlogom mjera (u skladu sa FATF smjernicama).
· 
	Državna agencija za istrage i zaštitu-Finansijsko obavještajni odjel, Obavještajno sigurnosna agencija BiH, SPS, policijske i druge agencije za sprovođenje zakona u BiH
	Kontinuirano

	5.1.15.
	Provoditi operativne provjere za lica koje rade na analizi, spiskovima kao i uništavanju viškova oružja i vojne opreme u BiH, u smislu njihova doticaja ili bilo koje druge saradnje sa licima, nasilnih i radikalnih uvjerenja, a koja mogu voditi ka terorizmu.
	Obavještajno sigurnosna agencija BiH, Ministarstvo odbrane BiH
	Kontinuirano

	5.1.16.
	U konsultacijama sa nadležnim obrazovnim tijelima dopuniti ili razviti tematske kurikulume u oblasti sigurnosne kulture, sprječavanje svih oblika mržnje, govora mržnje i nasilnog ekstremizma koji može voditi ka terorizmu. 

· 
	Ministarstvo civilnih poslova BiH i Ministarstva obrazovanja u BiH
	2 godine

	5.1.17.
	Razvoj i sudjelovanje u RAN mreži za zemlje Zapadnog Balkana.
	Ministarstvo sigurnosti BiH
	3 godine

	5.1.18.
	Učešće BiH u međunarodnim aktivnostima usmjerenim ka prevenciji terorizma i nasilnog ekstremizma.
	Ministarstvo sigurnosti BiH i policijske i druge agencije za sporovođenje zakona u BiH
	Kontinuirano


	5.2. Zaštita

	
	Mjera 
	Nositelj aktivnosti
	Rok

	5.2.1.
	Uvezati sve relevantne sisteme i baze podataka vezano za graničnu sigurnost. Razmjenjivati relevantne podatke interresorno i prikupljati podatke o licima,  putnicima od putničkih i drugih privatnih agencija. Omogućiti korištenje biometrijskih podataka za kontrolu lica i putnih isprava, iste uskladiti i ažurirati.
	Granična policija BiH, Služba za poslove sa strancima,  Diplomatsko konzularna predstavništva, sve policijske i druge agencije za sprovođenje zakona u BiH
	Kontinuirano

	5.2.2.
	Uspostavljanje sistema prikupljanja biometrijskih podataka u Službi za poslove sa strancima i uzimanje biometrijskih podataka od stranih državljana u procesima odobrenja boravaka i izricanja mjera protjerivanja i smještanja lica u Imigracioni centar.


	Služba za poslove sa strancima
	1 godina

	5.2.3.
	Uspostavljanje sistema prikupljanja biometrijskih podataka u DKP-ima u vezi odobrenja izdavanja viza i postupku izdavanja viza.
	Ministarstvo vanjskih poslova BiH
	3 godine

	5.2.4.
	Potpuna uspostava video nadzora na graničnim prelazima.

	Uprava za indirektno oporezivanje i druge službe obuhvaćene strategijom IBM/IUG


	3 godine

	5.2.5.
	Uspostavljanje sistema automatskog očitanja registarskih oznaka na graničnim prelazima.

	Granična policija BiH
	3 godine

	5.2.6.
	Uspostaviti bazu podataka u skladu sa zakonom o primjeni međunarodnih restriktivnih mjera.

	Ministarstvo sigurnosti BiH


	2 godine

	5.2.7.
	U kontekstu sigurnosti prekograničnog prometa roba identifikovati najslabije tačke i ojačati kako sigurnost transportnih pravaca tako i kontrolu nad robama koje se transportuju /ili tranzitiraju teritorijem BiH
	Uprava za indirektno oporezivanje, Granična policija BiH i policijske agencije u BiH, Ministarstvo vanjske trgovine i ekonomskih odnosa BiH, Ministarstvo sigurnosti BiH
	2 godine

	5.2.8.
	Sudjelovanje u projektima EU CBRN CoE.   
	Ministarstvo sigurnosti BiH, Državna regulatorna agencija za radijacijsku i nuklearnu sigurnost i policijska i druga nadležna tijela u BiH
	Kontinuirano

	5.2.9.
	Preduzeti  mjere i radnje na rješavanju pitanja dostupnosti   eksploziva, oružja i mina koje mogu poslužiti u izradi improvizovanih eksplozivnih naprava.
	Ministarstvo sigurnosti BiH, Ministarstvo civilnih poslova BiH- Agencija za deminiranje, Ministarstvo odbrane BiH, policijske agencije u BiH
	Kontinuirano

	5.2.10.
	U skladu  sa usaglašenim indikatorima od strane Agencija za provođenje zakona formirati posebnu „Watch listu“ dostupnu i kompatibilnu u  svim policijskim agencijama u BiH, te razviti mjere prema ovim osobama u skladu sa indiciranim nivoom prijetnje, uključujući i zabranu ulaska određenih stranih državljana u BiH i pojačane kontrole državljana BiH sa dvojnim državljanstvom neke druge države sa kojima BiH nema potpisan bileteralan sporazum o dvojnom državljanstvu,dok isti borave u BiH
	Obavještajno sigurnosna agencija BiH, sve policijske agencije u BiH, Služba za poslove sa strancima i nadležna Tužilaštva
	3 godine

	5.2.11.
	Uvesti instruktivnu obavezu u skladu sa odredbama Strategije kroz akcione planove koja se odnosi na  prijavljivanje svake promjene identiteta, gubitka putnih i drugih dokumenata, te prebivališta lica sa Watch liste iz tačke 5.2.11. 
	Sve policijske agencije u BiH
	2 godine

	5.2.12.
	Uspostaviti efikasan mehanizam saradnje u provedbi aktivnosti suzbijanja i borbe protiv terorizma, u skladu sa ovom Strategijom
	Sve policijske i druge agencije za sprovođenje zakona u BiH, Obavještajno sigurnosna agencija BiH, nadležana tužilaštva u BiH
	Kontinuirano

	5.2.13.
	Kreirati posebne analitičke instrumente za analize raspoloživih informacija. Uspostaviti sistem zajedničkih analiza i razmjene informacija među policijskim i pravosudnim strukturama u BIH učiniti ovaj sistem kompatibilnim sa sistemima INTERPOL-a,  EUROPOL-a  i EUROJUST-a.

	Sve policijske agencije za sprovođenje zakona u BiH, Služba za poslove sa strancima
	

	5.2.14.
	Povećati mjere zaštite Diplomatsko konzularnih predstavništava u inostranstvu
	Ministarstvo vanjskih poslova BiH
	Kontinuirano

	5.2.15.
	U saradnji sa Regulatornom agencijom za komunikacije BiH razviti posebne procedure eventualne uspostave   internih ili drugih kontrolora za nadzor nad sadržajem kritičnih  i podstrekavajućih  web stranica za terorizam i radikalizam, kao i propisati sankcije za provajdere koji ne poštuju uputstva ovih kontrola, te pooštriti kriterije za dobivanje licence za provajdere.

	Regulatorna agencija za komunikacije BiH, Tužilaštva u BiH, Ministarstvo prometa i komunikacija BiH
	2 godine

	5.2.16.
	Sačiniti “crnu listu” web stranica podstrekavajućeg karaktera na mržnju, govor mržnje, radikalizam i nasilničko ponašanje kao i podstrekavanje na terorizam.

	Ministarstvo prometa i komunikacija BiH, Regulatorna agencija za komunikacije, policijske agencije u BiH, 
	2 godine

	5.2.17.
	Prikupljanje i pravovremeno unošenje propisanih podataka o stranim državljanima u bazu ROS-a,analiza istih te po poptrebi razmjena informacija sa sigurnosnim i drugim agencijama za provođenje zakona, nadležnim tužilaštvima i sudovima za lica strane državljane koji se mogu dovesti u vezu sa bilo kakvim pojavnim oblicima radikalizma i nezakonitog ponašanja uključujući i lica sa watch liste a koji su strani državljani.
	Služba za poslove sa strancima u saradnji sa nadležnim agencijama za provođenje zakona u BiH
	

	5.2.18.
	Praćenje ekonomskih i privrednih posljedica u odnosu: prevencija-teroristički akt-saniranje terorističke posljedice.
	Ministarstvo pravde BiH, Pravobranilaštva u BiH,  Visoko sudsko tužilaško vijeće (broj odštetnih zahtjeva u dosadašnjim slučajevima), nadležna entitetska tijela i tijela BD. 


	1 godina


	5.3. Istrage

	
	Mjera 
	Nositelj aktivnosti
	Rok

	5.3.1.
	Raditi na uspostavi efikasnih mehanizama prikupljanja i razmjene operativnih saznanja između nadležnih agencija sigurnosnog sistema na svim nivoima u vezisa ciljevima strategije.
	Tužiteljstva u BiH, policijske i druge nadležne agencije u BiH, Obavještajno sigurnosna agencija BiH, SPS
	Kontinuirano

	5.3.2.
	Ojačati mehanizme pravosudne i policijske saradnje sa zemljama u regiji i drugim zemljama od interesa. 
	Ministarstvo pravde BiH, Tužiteljstva u BiH i policijske agencije u BiH, SPS
	Kontinuirano

	5.3.3.
	Raditi na pravovremenoj razmjeni informacija sa zemljama u regiji i drugim zemljama od interesa za BiH u vezi informacija o dvojnim državljanstvima sigurnosno interesantnih osoba i osoba koje su mijenjale identitet kako bi izbjegavale zakonske sankcije
	Ministarstvo civilnih poslova BiH, Ministarsvo vanjskih poslova BiH, Ministarstvo sigurnosti BiH u saradnji sa drugim nadležnim tijelima u BiH
	Kontinuirano

	5.3.4.
	Ojačati i ubrzati istrage i odgovarajuće sankcionirati počinitelje za djela govora mržnje i zločina iz mržnje posebno vjerski i nacionalno motiviranog. Identifikovati  i procesuirati pojedince i pripadnike ekstremističkih i terorističkih mreža koje potiču, regrutuju nove teroriste  ili finansiraju njihove aktivnosti, te harmonizovati zakonski okvir za ova djela.

	Policijske agencije za sprovođenje zakona u BiH, Tužilaštva u BiH, Ministarstvo pravde BiH i Ministarstvo sigurnosti BiH
	Kontinuirano

	5.3.5.
	Korištenjem raspoloživih istražnih radnji i posebnih istražnih radnji, te uvođenjem novih instituta u ZKP-e (kako bi se efikasno borili protiv planiranja terorističkih aktivnosti i djela) pratiti komunikacijske kanale terorista, kao i sprječavanje širenja terorističkog znanja, posebno putem interneta.
	Sve policjske agencije za sprovođenje zakona u BiH, Tužilaštva u BiH i Ministarstvo pravde BiH
	Kontinuirano

	5.3.6.
	Posebno razvijati mrežu za saradnju koji se odnosi na razmjenu dokaza putem EUROJUST-a i MPPIS –a, a u vezi sa radikalizacijom u zatvorima u skladu sa relevantnim međunarodnim instrumentima.
	Ministarstvo pravde BiH 
	Kontinuirano

	5.3.7.
	Edukacija sudaca i tužitelja i policijskih službenika u vođenju istraga za KD terorizma, finansiranja terorizma, KD iz mržnje i govora mržnje.
	Visoko sudsko tužilačko vijeće BiH
	Kontinuirano 

	5.3.8.
	· Raditi na primjenjivosti posebnih istražnih radnji u domenu  pravnih i tehničkih kapaciteta za promjenu identiteta prikrivenih istražitelja, kao i registarskih oznaka vozila.


	IDDEEA u saradnji sa  svim policijskim agencijama za sprovođenje zakona u BiH
	1 godina


	5.4.  Odgovor

	
	Mjera 
	Nositelj aktivnosti
	Rok

	5.4.1.
	Razmijeniti pravovremeno operativne informacije i osigurati efikasnu koordinaciju kod saniranja posljedica teroristčkog napada.
	Tužiteljstva u BiH, policijske i druge nadležne agencije za sprovođenje zakona u BiH, Obavještajno sigurnosna agencija BiH, SPS
	Kontinuirano

	5.4.2
	Uspostaviti mehanizme solidarnosti pomoći žrtvama terorizma i njihovih porodica.

	Vijeće ministara BiH, Vlade entiteta, Kantonalne vlade
	Kontinuirano

	5.4.3.
	U slučaju potrebe osigurati neophodnu pomoć  državljanima BiH, a koje su posredno ili neposredno bile žrtve terorističkog napada u trećim zemljama.
	 Vlade entiteta i Ministarstvo vanjskih poslova BiH –Vijeće ministara BiH
	Kontinuirano

	5.4.4.
	Unaprjediti mehanizme vojne pomoći civilnim strukturama u slučaju potrebe u cilju saniranja posljedica terorističkog napada

· 
	Ministarstvo odbrane BiH, Ministarstvo sigurnosti BiH, civilne zaštite Brčko Distrikta, entitetske civilne zaštite i druga nadležna tijela u BiH
	Kontinuirano

	5.4.5.
	Osigurati pravne pretpostavke upotrebe pripadnika Oružanih snaga i njihovih materijalno tehničkih sredstava i kapaciteta u slučajevima “posebnih kriznih stanja”, a koja su posljedica nasilnog, ekstremnog, radikalnog ponašanja u vezi sa terorizmom, kako bi iste bile angažovane u saradnji sa policijskim agencijama u BiH.

· 
	Ministarstvo odbrane BiH
	Kontinuirano

	5.4.6.
	Pooštriti kaznenu politiku u vezi sa svim djelima nasilnog ekstremizma koje vode ili su rezultovala terorizmom.
· 
	Ministarstvo pravde BiH,  Visoko sudsko tužilaško vijeće BiH i sudovi u BiH
	Kontinuirano

	5.4.7.
	Ubrzati proces uništenja viškova naoružanja u BiH i prikupljenog nelegalnog oružja.
	Ministarstvo odbrane BiH i Civilne zaštite u BiH
	Kontinuirano

	5.4.8.
	Poboljšanje procedura uvoza i izvoza oružja i v/o.
· 
	Ministarstvo vanjske trgovine i ekonomskih odnosa BiH, Ministarstvo sigurnosti BiH, Obavještajno sigurnosna agencija BiH, Ministarstvo vanjskih poslova BiH i Ministarstvo odbrane BiH
	Kontinuirano


Instrumenti potrebni za provođenje strateškog programa:

· Brza razmjena informacija o potragama i objavama u vezi KD terorizma

· Zajedničke međuagencijske istražne timove u BiH, ad-hoc ili šire po Konvenciji o policijskoj saradnji
· Poštovati princip blagovremene dostupnosti i ustupanja svih operativnih informacija od značaja za vođenje istraga
· Uvezivanje i uspoređivanje podataka prikupljenih operativnim radom na terenu primjenom posebnih istražnih radnji sa podacima privatnog sektora npr. finansijskih institucija, listama putnika, roba itd.
· Sve gore navedeno razraditi akcionim planovima.
6. USKLAĐENOST STRATEGIJE S OSTALIM RELEVANTNIM NACIONALNIM STRATEŠKIM, EURO-ATLANTSKIM I GLOBALNIM DOKUMENTIMA

Strategija je izrađena u skladu sa Odlukom Vijeća ministara Bosne i Hercegovine o uspostavi Radne grupe za izradu prijedloga Strategije BiH za prevenciju i borbu protiv terorizma (za razdoblje 2015-2020) (4. sjednica VMBiH održana 23.04.2015). Strategija je dokument koji predstavlja nastavak pristupa BiH u prevenciji i borbi protiv terorizma saglasan Sigurnosnoj politici BiH (2006), te prethodnim strateškim dokumentima u oblasti borbe protiv terorizma usvojenim 2006. i 2010. godine. 
Ovaj dokument se zasniva i na međunarodno preuzetim instrumentima i obavezama, te na dokumentima Izvještaja Nadzornog tijela o stepenu implementacije prethodne Strategije, Procjeni stanja izrađene od strane Obavještajno sigurnosne agencije BiH, te analizama i preporukama dostavljenim od strane predstavnika akademske zajednice, nevladinih organizacija,  Međureligijskog vijeća BiH i međunarodnih organizacija prisutnih u BiH:
Strategijom je predviđena i uspostva Nadzornog tijela koje će pratiti provođenje Strategije, te koordinisati sve aktivnosti čime se jamči koodinisan pristup u ispunjenju strateških ciljeva.
Tokom izrade Strategije vodilo se računa o usaglašenosti sa drugim relevantnim Strateškim dokumentima. Također, nastojala se u najvećoj mogućoj mjeri osigurati i harmoniziranost sa relevantnim međunarodnim strateškim dokumentima, posebno, Globalnom Strategijom za borbu protiv terorizma, te Strategijama EU za prevenciju i borbu protiv terorizma, te suzbijanje radikaliziranja i regrutovanja za terorizam.

Konačno Stretegijom je utvrđena i obaveza uspostavljanja Nadzornog tijela koje će pratiti njeno provođenje, te se isto ima smatrati dodatnim mehanizmom koji će osigurati da stvarna primjena svih strateških mjera bude u skladu sa međunarodnim instrumentima i usaglašena sa mjerama koje se provode na osnovu drugih nacionalnih strateških dokumenata. 

Aneksi, sastavni dio ove Strategije, a koji su poslužili kao osnova za izradu strateških smjernica dodatak su strateškog dokumenta za potrebe Vijeća ministara BiH i Parlamentarne skupštine BiH i isti neće biti javno dostupni u odnosu na samu Strategiju.
7. NADZOR NAD PROVOĐENJEM STRATEGIJE
Posebnom Odlukom Vijeća ministara Bosne i Hercegovine uspostavit će se interresorno Tijelo za nadzor nad provedbom Strategije i vezanih akcionih planova. Nadzorno tijelo činit će predstavnici nadležnnih insitucija/agencija sa svih nivoa vlasti po odluci Vijeća ministara BiH, na prijedlog Radne grupe. Mandat ovog tijela će biti vezan za period implementacije Strategije.

Nadzorno tijelo jednom godišnje podnosi izvještaj Vijeću ministara BiH o progresu u implementaciji Strategije i akcionih planova sa prijedlogom da se isti razmotre od strane Vijeća ministara BiH te dostave na razmatrenje i nadležnim komisijama Parlamenta BiH. Ovi izvještaji mogu sadržavati i prijedloge za donošenje novih mjera, odnosno kreiranje dodatnih programa i projekata u svrhu potpunog ostvarenja osnovnog cilja, vizije i misije Strategije.

Nadzorno tijelo u obavezi je Vijeću ministra Bosne i Hercegovine na razmatranje i usvajanje dostaviti i Konačni izvještaj o stepenu implementacije Strategije. Ovaj izvještaj dostavlja se najkasnije 31.12.2020. godine.  
8.       MEĐUNARODNI PARTNERI U PROVEDBI STRATEGIJE

Ključni međunarodni partneri za provođenje Stretegije su: OHR, EU, NATO, OSCE, Vijeće Evrope, Ambasada SAD u BiH (uključujući ICITAP i ODC).

Aktivnosti na provedbi ovog dokumenta vršti će se i u saradnji sa regionalnim organizacijama (RCC, RACVIAC, PCC itd), te sa zemljama članicama Evropske unije (posebno u okviru aktivnosti inicijative “Brdo procesa” i u bilateralnim kontaktima sa drugim zemljama partnerima u borbi protiv terorizma.

9. SMJERNICE ZA IZRADU JEDINSTVENOG AKCIONOG PLANA, AKCIONIH PLANOVA ENTITETA I BRČKO DISTRIKTA BIH
Akcioni plan izrađuje se na nivou Bosne i Hercegovine u cilju provođenja strateških mjera sa težištem na područja prevencije i borbe protiv terorizma, te zločina iz mržnje koja su u nadležnosti državnih institucija, te u svrhu usklađivanja provođenja mjera koje su utvrđene ovom Strategijom, a u nadležnosti su vlada Republike Srpske, Federacije BiH uključujući i vlade Kantona, te vladu Brčko Distrikta Bosne i Hercegovine, isti donosi Vijeće ministara BiH, a na prijedlog Ministarstva sigurnosti BiH.
Entitetske vlade uključujući i vlade Kantona, te vladu Brčko Distrikta Bosne i Hercegovine donose vlastite akcione planove za provođenje Strategije koje su u skladu sa ciljevima i mjerama iz ovog dokumenta i za koje je zakonom utvrđena nadležnost entitetskih, kantonalnih i institucija Brčko Distrikta BiH. Nositelji izrade ovih akcionih planova su Ministarstva unutrašnjih poslova, te Policija Brčko Distrikta BiH. Rok za izradu je 60 dana od dana usvajanja Strategije.
U izradi svih Akcionih planova potrebno je identifikovati mjere koje proizilaze iz Strategije i smjernica za provođenje prioritetnih ciljeva. Smjernice imaju za cilj pojasniti način eventualnog provođenja pobrojanih ključnih prioriteta definisanih kroz četiri stuba strategije. Nositelji aktivnosti i predloženi rokovi su dati okvirno od strane članova Radne grupe i drugih konsultovanih organa a na koje se ključni prioriteti odnose, kako bi se olakšala izrada strategijom predviđenih akcionih planova te postigao određeni nivo vremenske usklađenosti u provođenju prioritetnih ciljeva borbe protiv govora mržnje, nasilnog radikalizma, ekstremizma koji vodi ka terorizmu.
10. POPIS SKRAĆENICA
CERT- Computer Emergency Response Team (Tim za odgovore na kompjuterske incidente)

DKP-Diplomatsko konzularna predstavništva

CBRN-Chemical, Biological, Radiological and Nuclear-Hemijsko, biološko, radiološko i nuklearno

EU CBRN CoE- Europen Union Chemical, Biological, Radiological and Nuclear Risk Migration Centres of Excellence Initiative- Evropska unija hemijski, biološki, radiološki i nuklearni rizik 

ISM-Informacioni sistem za imigracije

INTERPOL-International Criminal Police - Organizacija međunarodne kriminalsitičke policije

EUROPOL- European Union’s Law Enforcement Agency- Agencija za provođenje zakona Evropske unije

EUROJUST- European Union’s Judical Cooperation Unit- Jedinica za pravosudnu saradnju Evropske unije

FATF- The Financial Action Task Force- Udarna grupa za sprečavanje pranja novca

MONEYVAL- Committee on the Expert on the Evaluation of Anti-Money Laundering Measures and the Financing of Terrorism- Komitet eksperata za evaluaciju sprječavanja pranja novca i financiranja terorističkih aktivnosti

RAK-Regulatorna agencija za komunikacije

MPPIS- International Legal Assistance-Međunarodna pravna pomoć i saradnja

IBM- International Border Management- Integralno upravljanje granicom
ISM- Information System Immigration-Informacioni sistem za imigracije

SPS – Služba za poslove sa strancima

OSA – Obavještajno sigurnosna Agencija
ROS – Registar određenih stranaca
� Implementacija presude Suda za ljudska prava u slučaju DELFI AS vs ESTONIJE u apelaciji br. 64569/09, presuda donesena u Strazburu 16.06.2015.godine

